
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 27.01.2016. 

Na osnovu člana 40. stav (1) tačka a) Zakona o zaštiti ličnih podataka („Službeni glasnik BiH“ broj: 49/06, 76/11 i 89/11) i člana 61. Zakona o upravi („Službeni glasnik BiH“ br. 32/02 i 102/09) rješavajući po službenoj dužnosti protiv AD Gradska čistoća Bratunac, zbog traženja uvjerenja o neosuđivanosti, uvjerenja o nevođenju krivičnog postupka i uvjerenja o općoj zdravstvenoj sposobnosti od kandidata, uz prijavu na Javni konkurs za izbor i imenovanje direktora AD Gradska čistoća Bratunac broj: 1568/15 od 20.10.2015, Agencija za zaštitu ličnih podataka u BiH,  d o n o s i :
R  J  E  Š  E  NJ  E

I. Upozorava se AD Gradska čistoća Bratunac da prilikom objavljivanja Javnog konkursa za izbor i imenovanje direktora od kandidata ne zahtijeva da dostave uvjerenja o neosuđivanosti, uvjerenja o nevođenju krivičnog postupka i uvjerenja o općoj zdravstvenoj sposobnosti.

O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je zahtjev za dostavu mišljenja o zakonitosti prikupljanja uvjerenja o nevođenju krivičnog postupka, uvjerenja o neosuđivanosti, izvoda iz matične knjige rođenih i uvjerenja o državljanstvu od strane AD Gradska čistoća Bratunac (u daljem tekstu: Čistoća) u objavljenom oglasu za izbor direktora u „Službenom glasniku RS“ broj: 86/15. U zahtjevu se od Agencije traži da po službenoj dužnosti preduzme odgovarajuće mjere, te naloži poništenje konkursa, ukoliko je isti protivzakonito raspisan.

Uvidom u oglasni dio „Službenog glasnika RS“ broj: 86/15 od 21.10.2015. Agencija je utvrdila da je na stranici V. objavljen Javni konkurs za izbor i imenovanje direktora AD Gradska čistoća Bratunac, te da je u tački VII – „Potrebna dokumenta“ navedeno da su uz prijavu na Javni konkurs kandidati dužni dostaviti dokaze o ispunjavanju općih i posebnih uslova, i to: uvjerenje o državljanstvu, izvod iz matične knjige rođenih, uvjerenje o općoj zdravstvenoj sposobnosti (ne starije od šest mjeseci) i uvjerenje da nije osuđivan, odnosno da se protiv njega ne vodi krivični postupak (ne starije od šest mjeseci).

Agencija je aktom broj: UP1 03-1-37-7-303-1/15 ZL od 03.12.2015. zatražila od Čistoće da u roku od 8 dana dostavi izjašnjenje, odnosno, da naznači pravni osnov po kome je u konkretnom slučaju postupala kada je od svih kandidata koji podnose prijavu na Javni konkurs zahtijevala da dostave uvjerenje o općoj zdravstvenoj sposobnosti (ne starije od šest mjeseci) i uvjerenje da lice nije osuđivano, odnosno da se protiv njega ne vodi krivični postupak (ne starije od šest mjeseci), koliko kandidata je uz prijavu dostavilo tražena uvjerenja i koliko prijava je odbačeno iz razloga što uz istu nije dostavljeno neko od traženih uvjerenja.

Čistoća je aktom broj: 1743/15 od 07.12.2015. (a koji je Agencija zaprimila 10.12.2015.) dostavila izjašnjenje. U izjašnjenju se navodi da je prijavu na Javni konkurs dostavilo 5 (pet) kandidata, da su svi kandidati dostavili potpisanu prijavu i spisak dokumentacije koju dostavljaju uz prijavu. Čistoća u nastavku navodi da konkursna komisija nije zaprimila izjavu ili protivljenje nekog od kandidata koji prigovara uslovima konkursa, nijedan od kandidata se nije pozvao na zaštitu ličnih podataka, niti je odbio da dostavi traženu dokumentaciju. Ističu da niti jednom kandidatu nije odbačena prijava iz razloga nedostavljanja uvjerenja o općoj zdravstvenoj sposobnosti ili uvjerenja da nije osuđivan ili kažnjavan. Navodi da je jedina prijava koja je odbačena ona u kojoj je kandidat naveo da dostavlja prijavu za člana Nadzornog odbora Čistoće. Kod istog kandidata, prema navodima iz izjašnjenja, nije postojao dokument o općoj zdravstvenoj sposobnosti, ali isti nije bio eliminatoran, iz razloga što se tražila dokumentacija za izbor i imenovanje direktora, a ne člana Nadzornog odbora u Čistoći. Nadalje, navodi se da je nakon razmatranja prijava i okončanja konkursne procedure svim kandidatima vraćena dokumentacija.

Kao razlog da se Javnim konkursom traži predmetna dokumentacija, Čistoća navodi da je dosadašnja praksa pokazala da nije bilo moguće izvršiti izbor i imenovanje direktora, jer su na navedenu poziciju konkurisala lica koja su ili ostvarila prijevremenu penziju, dok neki od kandidata iz ranijeg perioda, iako su bili imenovani, nisu imali opću zdravstvenu sposobnost za obavljanje poslova direktora u Čistoći, da su nepodobni u pogledu nevođenja krivičnog postupka ili su se nalazili u sukobu interesa zbog obavljanja izvršne funkcije u političkoj stranci.

Nadalje, u izjašnjenju se iznosi stav da niko od prijavljenih kandidata nije oštećen u pogledu provođenja Javnog konkursa, da im nije pričinjena šteta u pogledu neadekvatnog čuvanja i zaštite ličnih podataka i da im je dokumentacija vraćena preporučenom poštom. Navodi se da bi komisija prihvatila sugestiju bilo kog od kandidata, da se pozvao na Zakon o zaštiti ličnih podataka, a kojih nije bilo.

Agencija je dana 14.12.2015. u telefonskom razgovoru zahtijevala od Čistoće dostavu kopija Zapisnika o otvaranju dokumentacije i provođenja Javnog konkursa za izbor i imenovanje direktora i kopije povratnica da je svim učesnicima konkursa vraćena dokumentacija, o čemu je sačinjena službena zabilješka broj: UP1 03-1-37-7-303-3/15 ZL.

Kontrolor je aktom broj: 1766/15 od 17.12.2015. Agenciji dostavio sljedeće dokumente:

· Kopiju Zapisnika sa sastanka Nadzornog odbora AD „Gradska čistoća“ Bratunac održanog dana 24.11.2015. broj: 1687/15;

· Kopiju prijemne knjige od 24.11.2015. i

· Kopiju prijemne knjige od 08.12.2015.
Uvidom u tačku 2. Zapisnika, Agencija je utvrdila da je prijava jednog kandidata odbačena kao nepotpuna, jer mu je ljekarsko uvjerenje starije od šest mjeseci, a za ostala četiri kandidata  u Zapisniku je konstatovano da su prijave potpune i da se prihvataju. 

Takođe, u tački 3. Zapisnika konstatovano je da se kandidatu koji ne ispunjava uslove konkursa vrati dokumentacija i da se pismeno obavijesti o neispunjavanju uslova.

U provedenom postupku Agencija je utvrdila sljedeće:

Čistoća je od kandidata koji se prijavljuju na Javni konkurs za izbor i imenovanje direktora broj: 1568/15 od 20.10.2015. tražila da uz prijavu na Javni konkurs dostave uvjerenje o općoj zdravstvenoj sposobnosti (ne starije od šest mjeseci) i uvjerenje da nije osuđivan, odnosno da se protiv kandidata ne vodi krivični postupak (ne starije od šest mjeseci).
Zakonom o zaštiti ličnih podataka („Službeni glasnik BiH“ broj 49/06, 76/11 i 89/11; u daljem tekstu: Zakon) u članu 1. stav (1) propisano je da „Cilj ovoga Zakona je svim licima na teritoriji Bosne i Hercegovine, bez obzira na njihovo državljanstvo ili prebivalište, osigurati zaštitu ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose“. Član 2. stav (1) Zakona predviđa da se isti „primjenjuje na lične podatke koje obrađuju svi javni organi, fizička i pravna lica, osim ukoliko drugi zakon ne nalaže drugačije.“
U skladu sa članom 3. Zakona:

· „lični podaci podrazumijevaju bilo koju informaciju koja se odnosi na fizičko lice koje je identifikovano ili se može utvrditi identitet lica;

· posebne kategorije podataka su svi lični podaci koji otkrivaju:
a) rasno porijeklo, nacionalno ili etničko porijeklo, političko mišljenje ili stranačku pripadnost, ili članstvo u sindikatima, vjersko, filozofsko ili drugo uvjerenje, zdravstveno stanje, genetski kod i seksualni život;
b) krivične presude;
c) biometrijske podatke;
· obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organiziranje, pohranu, izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombiniranje, blokiranje, brisanje ili uništavanje;

· kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.” 

U konkretnom slučaju, Čistoća je kontrolor u smislu člana 3. Zakona i obrađuje lične podatke lica koja se prijavljuju na Javni konkurs.

U članu 4. Zakona  propisani su osnovni principi obrade ličnih podataka kojih su se obavezni pridržavati svi kontrolori. Zakon u članu 4. stav (1) tačka a) propisuje da je kontrolor obavezan da lične podatke obrađuje na pravedan i zakonit način. Princip zakonitosti obrade ličnih podataka podrazumijeva obradu ličnih podataka koji su propisani zakonom ili propisom donesenim na osnovu zakona, a koji reguliraju određenu oblast.

U ovoj pravnoj stvari relevantne su odredbe sljedećih propisa, i to:

· Zakon o javnim preduzećima („Sl. glasnik RS“ broj: 75/04 i 78/11);
· Zakon o privrednim društvima („Sl. glasnik RS“ broj: 127/08, 58/09, 100/11 i 67/13);
· Krivični zakon Republike Srpske („Službeni glasnik RS“ broj: 49/03, 108/04, 37/06, 70/06, 73/10, 1/12 i 67/13), i
· Zakon o radu („Sl. glasnik RS“ broj: 55/07 – prečišćeni tekst).
Čistoća je predmetni konkurs raspisala na osnovu člana 7., 10. i 11. Zakona o javnim preduzećima, člana 8. Zakona o ministarskim, vladinim i drugim imenovanjima („Sl. glasnik RS“ broj: 25/03, 41/03 i 104/06) i članova 41. i 51. Statuta AD Gradska čistoća Bratunac.

Analizom Zakona o javnim preduzećima i Zakona o ministarskim, vladinim i drugim imenovanjima, utvrđeno je da niti jednom odredbom tih zakona nije propisano da kandidat koji se imenuje za direktora treba da ispunjava opće uslove da nije osuđivan za krivična djela privrednog prestupa, a koji predstavlja smetnju za imenovanje.

Međutim, članom 1. stav (2) Zakona o javnim preduzećima propisano je da se na pitanja koja nisu uređena ovim zakonom primjenjuju odredbe Zakona o privrednim društvima. Tako, Zakon o privrednim društvima u članu 45. stav (1) propisuje da „Lica koja su osuđena za određena krivična djela iz oblasti privrede i službene dužnosti u skladu sa posebnim zakonom, u vezi sa vršenjem svojih dužnosti u privrednom društvu, kao i lica koja su povrijedila odredbe ovog zakona o ograničenjima plaćanja, ne mogu biti zastupnici, članovi upravnog odbora, prokuristi, kao ni likvidacioni upravnici dok traju pravne posljedice osude.“
U skladu sa navedenom odredbom Zakona o privrednim društvima, Čistoća ima pravnu osnovu za obradu podataka iz krivične evidencije, ali isključivo za lice koje se imenuje za direktora u Čistoći. Međutim, način prikupljanja tih podataka od svih učesnika koji se prijavljuju na predmetni konkurs suprotan je odredbama Krivičnog zakona RS.

Naime, u stavu (4) člana 103. Krivičnog zakona RS propisano je da „Niko nema pravo da traži od građana da podnese dokaze o svojoj osuđivanosti ili neosuđivanosti.“ Iz navedene odredbe proizlazi da niko, pa ni Čistoća, ni pod kojim okolnostima, ne može tražiti od građana dostavljanje uvjerenja o neosuđivanosti. Međutim, obzirom da je članom 45. stav (1) Zakona o privrednim društvima utvrđeno da se za direktora ne može imenovati lice za koje traju pravne posljedice osude za određena krivična djela iz oblasti privrede i službene dužnosti, to je Čistoća bila dužna postupiti u skladu sa stavom (2) člana 103. Krivičnog zakona RS kojim je propisano da „Podaci iz krivične evidencije mogu se na obrazložen zahtjev dati državnim organima, preduzećima i drugim pravnim licima, ako još traju određene pravne posljedice osude ili mjere bezbjednosti ili ako za to postoji opravdan interes zasnovan na zakonu.“

Dakle, Čistoća, kao akcionarsko društvo koje ima opravdan interes zasnovan na zakonu, bila je dužna službenim putem zatražiti podatak iz krivične evidencije od nadležnog policijskog organa, ali samo za izabranog kandidata.

Nadalje, u skladu sa članom 4. stav (1) tačka c) Zakona, kontrolor je obavezan da „lične podatke obrađuje samo u mjeri i opsegu koji je nužan za ispunjenje određene svrhe“. Ovaj princip znači da, ukoliko zakon ili podzakonski akti ne propisuju koji podaci se obrađuju, onda se uzima minimalan opseg ličnih podataka koji je potreban da bi se postigla svrha takve obrade.

Čistoća je predmetnim konkursom zahtijevala da kandidati uz prijavu dostave i uvjerenje da protiv njih nije pokrenut krivični postupak. Predmetno uvjerenje Čistoća može tražiti samo ukoliko je zakonom propisano da je nevođenje krivičnog postupka uslov za izbor i imenovanje direktora akcionarskog društva. Ukoliko je zakonom propisano, dostavu uvjerenja ne treba tražiti od svih kandidata i u ovoj fazi konkursa. To iz razloga što svi kandidati koji se prijavljuju na javni konkurs neće biti izabrani i imenovani za direktora Čistoće. Zahtijevanje od svih kandidata da dostave uvjerenje o nevođenju krivičnog postupka predstavlja bespravno uplitanje u njihovu privatnost kao i nepotrebno izlaganje troškovima.

Nadalje, članom 14. stav (1) Zakona o radu, kao jedan od općih uslova za zapošljavanje, propisano je da lice mora imati zdravstvenu sposobnost za vršenje navedenih poslova, što dokazuje ljekarskim uvjerenjem izdatim od strane nadležne zdravstvene ustanove.

Potrebno je istaći da u svakom raspisanom javnom konkursu treba razlikovati uslove koje kandidat treba da zadovolji od dokumentacije koju treba priložiti prilikom prijave. Nije sporno da se, ukoliko postoji jasan pravni osnov, pod uslovima konkursa navede zdravstvena sposobnost kandidata koji se prijavljuje na javni konkurs. Međutim, to ne znači da je uz prijavu na javni konkurs potrebno dostaviti dokumentaciju kojom se dokazuje postojanje traženog uslova. Taj dokaz se dostavlja nakon provedene konkursne procedure, a ne u toku procedure, što treba biti naznačeno u tekstu javnog konkursa.

Kako je u općim uslovima za kandidate propisan i uslov zdravstvene sposobnosti za obavljanje poslova direktora, to Čistoća ima zakonski osnov da traži ljekarsko uvjerenje, tj. obrađuje posebnu kategoriju ličnih podataka, ali samo u mjeri i opsegu koji joj je neophodan za ispunjenje određene svrhe. U konkretnom slučaju, svrha obrade je izbor i imenovanje direktora u Čistoći, a ne neograničenog broja lica. S tim u vezi, Čistoća može obrađivati podatke o zdravstvenoj sposobnosti samo onog lica koje je izabrano kao najbolji kandidat i koja ima obavezu da prije imenovanja za direktora dostavi ljekarsko uvjerenje kao dokaz ispunjavanja i ovog uslova traženog u konkursnoj proceduri. Svaka obrada suprotna navedenoj jeste obrada preko mjere i opsega neophodnog za ispunjenje određene svrhe.

Kako je već naprijed pomenuto, u skladu sa članom 3. Zakona, zdravstveno stanje spada u posebnu kategoriju ličnih podataka, čija je obrada zabranjena, osim u izuzetnim slučajevima propisanim u članu 9. Zakona. Jedan od izuzetaka propisan u stavu (2) tačka c) navedenog člana je obrada podataka potrebna za izvršenje obaveze ili posebnih prava kontrolora iz područja radnog prava, u onoj mjeri u kojoj je zakonom ovlašten. S obzirom na to da kandidati nisu u radnom odnosu, Čistoća nema ovlaštenje da obrađuje podatak o zdravstvenom stanju kandidata.

U skladu sa  navedenim, Agencija za zaštitu ličnih podataka u Bosni i Hercegovini utvrdila je da je AD Gradska čistoća Bratunac zahtijevala od kandidata koji se prijavljuju na Javni konkurs za izbor i imenovanje direktora AD Gradska čistoća Bratunac, da dostave uvjerenja o neosuđivanosti, uvjerenja o nevođenju krivičnog postupka i uvjerenja o općoj zdravstvenoj sposobnosti, protivno principima člana 4. stav (1) tačka a) i c) Zakona, koji obavezuje kontrolore da lične podatke obrađuju na pravedan i zakonit način i samo u mjeri i opsegu koji je nužan za ispunjenje određene svrhe.

Nadležnosti i poslovi Agencije propisani su članom 40. Zakona. U skladu sa navedenim članom Zakona, Agencija nije ovlaštena da poništava javne konkurse, već je ovlaštena da naloži blokadu, brisanje ili uništavanje podataka, da naloži privremenu ili trajnu zabranu obrade, da upozori ili opomene kontrolora.
Aktom broj: 1766/15 od 17.12.2015. Čistoća je izvijestila Agenciju da je izvršila povrat dokumentacije za lica koja nisu imenovana za direktora i u prilogu kao dokaz dostavila kopije prijemne knjige od 24.11.2015. i 08.12.2015, kojim se prijavljenim kandidatima vraćaju navedeni dokumenti.

Uvažavajući navedenu obavijest i priložene dokaze, Agencija je Čistoći izrekla upozorenje da se ubuduće, prilikom objave javnog konkursa uzdrži od navedene nezakonite obrade kako je to naprijed obrazloženo.

Na osnovu naprijed navedenog, a u skladu sa članom 40. stav (2) tačka e) i članom 41. stav (1) Zakona, riješeno je kao u dispozitivu ovog rješenja.

Pouka o pravnom lijeku:
Protiv ovog Rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja rješenja.

